ШЕЙХ АБДУЛЛАҺ ИБН САЛИХ ӘЛ-‘УБАЙЛӘННІҢ ӨСИЕТІ 

بسم الله الرحمن الرحيم
و صلى الله على نبينا محمد و على آله و صحبه و سلم
Мен өзіме және сізге, уа, менің бауырым, Аллаһтан қорқуды өсиет етемін! Егер сіз Аллаһтан қорқатын болсаңыз, бұл сізді кез-келген уайым-қайғыдан құтқарады. Ал егер сіз адамдардан қорқатын болсаңыз, олар ешбір нәрседе сізді Аллаһтан құтқара алмайды. Аллаһ Тағала былай деді: «Кім Аллаһтан қорықса, Ол оған бір шығар жол пайда қылады және ол тіпті ойламаған жерден ризық береді» («әт-Таләқ» сүресі, 2-3 аяттар). (Ол) сондай-ақ (былай деді): «Кім Аллаһтан қорықса, Ол оның істерін жеңілдетеді» («әт-Таләқ» сүресі, 4-аят).
Мен сізге Аллаһ Тағалаға деген мойынсұнушылықты (басқа нәрселерден) артық көруді әрі Оған деген мойынсұнбаушылықты тастауды өсиет етемін. Мен сізге бүтіндей Оған ұмтылуды, басыңызға түскен әрбір қасіретте Оған ғана жүгінуді өсиет етемін. Мен сізге адамдарға сүйенуді тоқтатуды және әрбір мұқтаждығыңызда оларға жүгінуді қоюыңызды өсиет етемін! Сіздің жүгінуіңіз тек Аллаһқа ғана болсын, Оған ғана тәуекел етіңіз! Өйткені Аллаһ Тағала: «Кім Аллаһқа тәуекел етсе, Ол оған жетіп асады», - деді ғой («әт-Таләқ» сүресі, 3-аят).
Бүкіл жаратылыстар, тіпті олардың барлығы бірге қосылса да, дәрменсіз және Аллаһқа бағынышты екенін біліңіз! Тіпті өзіне де көмектесе алмайтын біреу қалайша біреуге пайда келтіруі мүмкін?! Сондықтан да кейбір сәләфтар: «Жаратылғанның жаратылғанға көмек тілеп жүгінуі қамауда отырған біреудің қамаудағы екінші біреуге көмек тілеп жүгінгені сияқты», - деп айтатын.
Отбасыңыз, мал-мүлкіңіз, балаларыңыз сізді Аллаһтан көңілізді бұрып кетуінен абай болыңыз, әйтпесе өміріңіз зиянды болады. Аллаһ Тағала былай деді: «Әй, мүминдер! Сендерді малдарың, балаларың Аллаһты еске алудан тоспасын. Әлдекім бұны істесе, міне, солар зиян тартушылар» («әл-Мунафиқун» сүресі, 9-аят). 
Сізді Аллаһқа Оның Кітабын оқу және ол туралы ой-пікір жасау арқылы, Оның сізге әмір еткен бұйрықтары мен тыйымдарын түсіну арқылы  Оны зікір етуіңіз жақындатсын.  Ендеше, Оның бұйрықтарын орындаңыз да, Оның тыйымдарынан тыйылыңыз! 
Өзіңіздің барлық істеріңіз бен сөздеріңізде, кез-келген себеппен және кез-келген жағдайда Пайғамбардың (оған Аллаһтың игілігі мен сәлемі болсын) Сүннетіне ілесіңіз! Кіші мәселелерде де, үлкен мәселелерде де Сүннетке  қайшы келуден сақ болыңыз. Өйткені Аллаһ Тағала былай деді: «Сондықтан оның әміріне қарсы келгендер өздеріне бір апат жетуінен немесе жан түршігерлік азап келуінен сақтансын» («ән-Нур» сүресі, 63-аят). (Ол) сондай-ақ (былай деді): «Егер оған бойсұнсаңдар, тура жолға ілесесіңдер» («ән-Нур» сүресі, 54-аят).
Жақсылыққа бұйырып, жамандықтан қайтаруға қатысты ізгі алдыңғы ұрпақтардың (сәләфтардың) жолын ұстаныңыз. Әрі мұны өзіңізден бастаңыз!  Өйткені Аллаһ Тағала Шу‘айбтың (оған Аллаһтың сәлемі болсын) былай дегенін хабарлады: «Сендерді тыйған нәрсемді өзім істеп, сендерге қарсы келуді қаламаймын» («Худ» сүресі, 88-аят).
Өзіңізді үнемі жақсы адамдармен бірге болуға үйретіңіз және жаман жолдастардан алшақтаңыз! Өйткені Пайғамбар (оған Аллаһтың игілігі мен сәлемі болсын): «Кім қайсыбір халыққа ұқсап-еліктесе, ол солардан», - деп айтты ғой (Ахмад, 2/50; Абу Дауд, 4031). (Ол) сондай-ақ: «Адам кімдерді жақсы көрсе, солармен бірге болады», - деді.
Осы дүниенің сән-салтанатымен нәуетек болған адамдарға сирек баруға тырысыңыз! Өйткені оларға бару және олардың байлықтарын көру сіздің көзіңізге Аллаһтың нығметтерінің ұлықтығын кішірейтіп көрсетеді. Расында, Аллаһ Тағала Өзінің Пайғамбарына (оған Аллаһтың игілігі мен сәлемі болсын): «Біз олардың кейбіреуіне сынау үшін берген дүние тіршілігінің ғана сәні түріндегі нәрселерге көзіңді сүзбе. Раббыңның несібесі қйырлы да тұрақты», - деп айтты («Та Ха» сүресі, 131-аят).
Жолдастарыңыз бұл дүниенің зуһдтары, ізгілері және Ақырет мекеніне ұмтылушылар болсын! Олар – өздерінің бұл жалған дүниедегі үлесін Аллаһтың разылығы мен Ақырет үшін тастағандар.  Расында, Аллаһ Тағала былай деді: «Кім өткінші дүниені қаласа, Біз сол сәтте-ақ қалаған кісімізге қалағанымызды береміз. Сонсоң оны Жәһаннамға саламыз. Ол оған қорланған әрі мәрхаметке зақ болған түрде кіреді. Ал кім мүмин болған түрде Ақыретті қалап, сол үшін тырысса, міне, солардың тырысулары  алғыс-сыймен марапатталады» («әл-Исра» сүресі, 18-аят).
Ал Пайғамбар (оған Аллаһтың игілігі мен сәлемі болсын) былай деген: «Өзіңнен төмен болғандарға қара, әрі өзіңнен жоғары болғандарға қарама! Бұл саған Аллаһ сені бөлеген нығметтерді кемсітпеуге көмектеседі» (Муслим, 2963).
Дүние тіршілігіндегі әлдебір  нәрсе үшін қайғырмаңыз! Расында, Яхья ибн Му‘аздың былай деп айтқаны жеткізіледі: «Бұл дүние жоқ нәрсе болып табылады, сондықтан да ол тіпті азғантай уақыт қайғыруға да лайықты емес! Ендеше, бүкіл өміріңді жұтып қойған қайғы туралы не айтуға болмақ?!» (Қз.: «‘Уйуб ән-Нәфс», 1/45).
Өз нәпсіңізден кез-келген уқытта сол кезде не істеу бәрінен жақсырақ болса, соны істеуді талап етіңіз!  Расында, Сәхл ибн ‘Абдуллаһ былай деген екен: «Уақыт сендегі бар ең қымбат нәрсе болып табылады, сондықтан да осы уақытты ең маңызды істерге арна» (Қз.: «‘Уйуб ән-Нәфс», 1/45).
Сізге қатысты болмаған істерді, сөздерді, қозғалыстар мен ұмтылыстарды тастаңыз!  Расында, Пайғамбар (оған Аллаһтың игілігі мен сәлемі болсын) былай деген: «Адамның  Исламды жақсы танытуынан – бұл оның өзіне қатысты болмаған нәрседен бас тартуы» (әт-Тирмизи, 2317; Ибн Мәжаһ, 3976).
Бүкіл амалдар мен ғибадат рәсімдерінде ықыластылықты ұстаныңыз, өйткені Аллаһ Тағала былай деді: «Олар тек Аллаһқа бар ықыласымен тура жолды ұстанған (ханиф) күйде құлшылық етуге бұйырылды» («әл-Бәйина» сүресі, 5-аят). Амалыңыз ықыласты болсын, сонда ол сізге аз мөлшерде де жеткілікті болады!

Өз нәпсіңізден барлық іс-амалдарыңызда шыншылдық пен ықыластылықты талап етіңіз! Расында, шыншылдығы болмаған кез-келген амал ұшып жойылған тозаңға айналады!  Аллаһ Тағала былай деді: «Мүминдердің арасында Аллаһқа берген уәделерінде шыншыл болғандары бар» («әл-Әхзаб» сүресі, 23-аят). Ал Пайғамбар (оған Аллаһтың игілігі мен сәлемі болсын): «Шыншылдық  ізгілікке алып келеді», - деген (әл-Бухари, 6094; Муслим, 2607).

Өзіңіздің бұрынғы істеген күнәларыңыз туралы үнемі ойланыңыз! Өкініңіз, тәубе етіңіз және Аллаһтан кешірім тілеңіз! Ақиқатында, Пайғамбар (оған Аллаһтың игілігі мен сәлемі болсын): «Өкіну – бұл тәубе ету», - деген.
Ата-анаңызға мойынсұныңыз, өйткені Аллаһ Тағала Өзінің қақысын олардың қақысымен бірге атап кетті! Аллаһ Тағала былай деді: «Маған және ата-анаңа шүкір ет, өйткені қайтар орын – Мен жақ» («Луқман» сүресі, 14-аят).
Бірде (бір кісі) Пайғамбардан (оған Аллаһтың игілігі мен сәлемі болсын): «Уа, Аллаһтың Елшісі, адамдардың ішінде мен оған жақсылық істеуге кім бәрінен лайықтырақ?», - деп сұрады. Пайғамбар (оған Аллаһтың игілігі мен сәлемі болсын): «Анаң», - деп жауап берді. (Әлгі) адам: «Одан кейін ше?», - деп сұрады. Пайғамбар (оған Аллаһтың игілігі мен сәлемі болсын): «Анаң», - деп жауап берді. (Әлгі) кісі: «Ал одан кейін ше?», - деп (тағы) сұрады. Пайғамбар (оған Аллаһтың игілігі мен сәлемі болсын): «Анаң», - деді. Ал әлгі адам қайтадан: «Одан кейін ше?», - деп сұрағанда, Пайғамбар (оған Аллаһтың игілігі мен сәлемі болсын): «Әкең», - деп жауап берді.

Туысқандық байланысты үзбей ұстаныңыз, өйткені оны үзбей ұстау өмірді ұзартады! Туысқандық байланысты үзу ең үлкен күнәларға жатады. Ақиқатында, Пайғамбар (оған Аллаһтың игілігі мен сәлемі болсын) былай деген: “Туысқандық  байланыс (рахим) Аллаһтың әр-Рахман есімінің туындысы болып табылады. Аллаһ оған былай дейді: «Кім сені үзбей ұстаса, соны мен де қолдаймын, ал кім сені үзсе, сонымен Мен де (байланысымды) үземін»” (әл-Бухари, 5988).
Бауырларыңызға, жолдастарыңызға, қызметшілеріңізге және билігіңізде болғандарға қатысты көркем мінез танытыңыз.  Ақиқатында, Пайғамбар (оған Аллаһтың игілігі мен сәлемі болсын): «(Қиямет Күні Мизан) Таразыда ең ауыр нәрсе көркем мінез болады», - деген (Ахмад, 6/442).
Көршілермен жақсы қарым-қатынаста болыңыз және оларға жақсылық жасаңыз! Ақиқатында, Пайғамбар (оған Аллаһтың игілігі мен сәлемі болсын): «Маған Жәбірейіл көршіге жақсы қарым-қатынас жасауды тоқтамай өсиет еткені соншалықты – мен тіпті олар мирасқорлардың қатарына кіргізіледі ме деп ойлап қалдым», - деп айтты (әл-Бухари, 6015; Муслим, 2624).
Көмек сұрағандарға көмек беріңіз! Ақиқатында, Пайғамбар (оған Аллаһтың игілігі мен сәлемі болсын): «Расында, Аллаһ Өзінің құлына ол өз бауырына көмектескенге дейін көмектесе береді», - деген (Муслим, 2669).
Кешірім сұрағанның кешірімін қабыл етіңіз,  мейлі ол шыншыл болса да, мейлі өтірік айтса да.  Ақиқатында, Аллаһ Тағала Өзінің пайғамбары Юсуфты (оған Аллаһтың сәлемі болсын) ол өз бауырларының кешірім сұрауын қабыл еткендігі үшін мақтады. Юсуф (оған Аллаһтың сәлемі болсын) оларға: «Бүгін мен сендерді кінәламаймын. Аллаһ сендерді кешірсін», - деді («Юсуф» сүресі, 92-аят).
Мұсылманның жамылғысын жұлмаңыз! Ақиқатында, Пайғамбар (оған Аллаһтың игілігі мен сәлемі болсын): «Кім өз мұсылман бауырының кемшіліктерін жасырса, Аллаһ соның бұл дүниеде де, Ақыретте де кемшіліктерін жасырады» (Ибн Мәжаһ, 2546).

Өзгелер сізбен байланысын үзсе де, сіз олармен байланысыңызды үзбеңіз, жамандыққа жақсылықпен, зұлымдыққа сабырлық және кешіріммен қайырыңыз! Ақиқатында, Пайғамбар (оған Аллаһтың игілігі мен сәлемі болсын) былай деген: «(Сенімен байланысты) үзетіндермен байланысты үзбе, саған жәбір тигізетіндерді кешір, әрі саған жаман қарым-қатынас жасайтындарға жақсы қарым-қатынас жаса» (Ахмад, 4/148. Хадис сахих. Қз.: «Силсилә әс-Сахиха», 891).

Дүниелік істерде көреалмаушылық-қызғаныштан сақтаныңыз, өйткені  Пайғамбар (оған Аллаһтың игілігі мен сәлемі болсын): «Бір-біріңді күндемеңдер», - деген (Муслим, 2556).

Үлкендерге құрмет көрсетіңіз, әрі кішілерге мейірімді болыңыз,  өйткені Пайғамбар (оған Аллаһтың игілігі мен сәлемі болсын): «Біздің кішілерімізге мейрімді болмаған және үлкендерімізді құрметтемеген бізден емес», - деп айтқан (Ахмад, 2/207. Хадис сахих. Қз.: «Силсилә әс-Сахиха», 2196).

Ұялшақ болыңыз, өйткені Пайғамбар (оған Аллаһтың игілігі мен сәлемі болсын): «Ұялу иманнан», - деген  (әл-Бухари, 24; Муслим, 36). (Ол) сондай-ақ: «Ұялшақтықта жақсылықтан басқа еш нәрсе жоқ», - деп те айтқан (Муслим, 37).

Кедей-міскіндерге қатысты сыпайы болыңыз, оларға жұмсақтық пен мейірімділік танытыңыз, өйткені Аллаһ Тағала Өзінің Пайғамбарына (оған Аллаһтың игілігі мен сәлемі болсын): «Таңертең және күн батқанда Раббыларына жалбарынып, Оның Дидарына ұмтылғандарды қума», - деді («әл-Әнғам» сүресі, 52-аят).

Егер сіз әлдебіреумен кеңесіп, содан соң бір нәрсені істеуге ниет етсеңіз, онда тек Жалғыз Аллаһқа ғана тәуекел етіңіз! Жаратылыстарға деген ынтықтығыңызды үзіп тастаңыз, өйткені Аллаһ Тағала: «Ал қашан шешім қабылдасаң, Аллаһқа тәуекел ет», - деп айтады («Әли ‘Имран» сүресі, 159-аят).

Тәуекел ету дегеніміз – бұл сіз өз істеріңізді Аллаһ Тағалаға тапсыруыңыз және Ол сіз үшін жасаған таңдауға разы болуыңыз. Ақиқатында, Ол сіз үшін жетіп асады!     

Өзіңізді, құлағыңызды өтірікті, ғайбатты, жаланы және бос сөзді тыңдаудан қорғаңыз! Ақиқатында, Аллаһ Тағала: «Расында, құлақ, көз және жүрек – олардың барлығы одан сұралады», - деді («әл-Исра» сүресі, 36-аят).

Харам және күмәнді нәрсені жеуден сақ болыңыз, өйткені Пайғамбар (оған Аллаһтың игілігі мен сәлемі болсын): «Отқа бәрінен көбірек хараммен қоректенген дене лайықтырақ болады», - деген (әт-Тирмизи, 614).
Жалғыз болған кезіңізде, бүкіл істеріңіз бен барлық жағдайларда Аллаһ Тағаланың сіздің үстіңізден бақылау жасайтынын сезініңіз. Ақиқатында, Аллаһ Тағала: «Расында, Аллаһ сендерді бақылайды», - деді («ән-Ниса» сүресі, 1-аят).

Үнемі Аллаһты зікір етіңіз! Өйткені егер сіз Аллаһты зікір етсеңіз, Ол да сізді есіне алады. Ол былай деді: «Мені еске алыңдар, сонда Мен де сендерді еске аламын» («әл-Бақара» сүресі, 152-аят). Ал Пайғамбар (оған Аллаһтың игілігі мен сәлемі болсын) былай деген: “Аллаһ Тағала: «Кімнің Мені зікір етуі оны Маған өтініш  білдіруден тосса, соған Мен сұрайтындарға беретінімнің ең жақсысын беремін», - деп айтады” (әт-Тирмизи, 292).

Аз күліңіз, өйткені Пайғамбар (оған Аллаһтың игілігі мен сәлемі болсын): «Көп күлу жүректі өлтіреді», - деген (әт-Тирмизи, 2305).

Өліміңізді таяу деп деп есептеңіз, әрі алыс  болашаққа үміттер құрмаңыз. Ақиқатында, бұл сізге игі істер істеуге көмектеседі! Аллаһ Тағала былай деді: «Оларды қойып қой. Жесін, пайдалансын; дәмелерімен  айналыссын» («әл-Хижр» сүресі, 3-аят).

Адамдарға қатысты ықыласты болыңыз! Ақиқатында, Жәрир ибн ‘Абдуллаһ (Аллаһ оған разы болсын) былай деді: «Мен Пайғамбарға (оған Аллаһтың игілігі мен сәлемі болсын) әрбір мұсылманға қатысты ықыласты боламын деп уәде етіп ант бердім» (Муслим, 56).

Әрі сізге осыда Аллаһ Тағала көмектеспесе, сіз осыдан еш нәрсеге қол жеткізе алмайтыныңызды біліңіз!
Әрі соңында әлемдердің Раббысы – Аллаһқа мадақ, Пайғамбарымыз Мухаммадқа, оның отбасы мүшелеріне, сахабаларына және солардың жолына ықыласты түрде ілескендерге Аллаһтың игілігі мен сәлемі болсын!
Алынған дереккөз: АбдуЛлаһ ибн Салих әл-‘Убайләннің «Сәләфтардың тәрбие мен түзету мәселесіндегі мәнһажының айқын түсіндірмесі» кітабы (шейх Салих ибн Фаузан ибн ’АбдиЛләһ әл-Фаузанның ескертпелерімен), Қорытынды. 

